BASES do Certame de fotografía Florencio Delgado Gurriarán

Neste concurso hai tres modalidades: 
1- Fotografías que ilustren estrofas de poemas de Florencio Delgado Gurriarán (poeta ao que se lle adica o Día das Letras Galegas 2020).
2- Fotografías que ilustren a admiración pola natureza.
3- Fotografías que denuncien o maltrato á natureza e/ou a degradación do medio ambiente.

BASES:
· O concurso está aberto á participación de calquera membro da comunidade educativa do IES de Sabón. 
· Só se poderá presentar, como máximo, unha fotografía por cada modalidade e trimestre (é dicir, un total de tres fotografías por trimestre).
· As fotografías deben ser orixinais (non vale baixalas da web). 
· Todas as fotografías levarán un título ou lema en galego.  As da segunda modalidade levarán tamén un lema ou breve texto explicativo da escolla.
· As fotografías enviaranse ao seguinte enderezo: concursosdlg@iesdesabon.org
· Identificarase o  nome do autor (alumno, curso, etc.)
· Publicaranse na web do centro todas as fotografías enviadas que se adecúen ás bases.
· Por cada fotografía publicada obterase un vale para a cafetería do centro. 
· Ao  remate de cada trimestre, un xurado formado por profesores, alumnos e persoal non docente elixirán a mellor fotografía de cada modalidade, que recibirá un premio de 10 euros.
· No  mes de xuño escolleranse  as tres mellores  fotografías de todo o curso, que recibirán os seus respectivos premios (30 euros o primeiro premio, 20 o segundo e 10  o terceiro).
· O profesorado poderá participar, mais non optar aos premios.

Modalidade 1- Durante o primeiro trimestre, poderanse enviar fotografías inspiradas na descrición que o poeta Florencio Delgado Gurriarán fai do outono neste poema, titulado “Cousas do outono”:  
Andan á roda no ceo
os fillos do sol e a choiva;
as arbres xogan ás chapas
cos patacós das súas follas.

De brétemas alfaiate*,
fíxolle o río roupa ao val,
coa tesoura das raiolas
anda o sol por lle a rachar.

Nas amoladeiras nubens
o reuma, bon zapateiro,
afía as súas coitelas
para traballar no inverno.

Fai o balanzo do vran
a formiga, na súa tenda;
coma mociñas sen noivo
danlle ao rabo as lavandeiras.

Garda o tesouro das pingas
en bulsas de ará*, o toxo,
pois quere aforrar diñeiro
para pór dentamia de ouro.

A serán, que pillou frío,
tén un zaluco* dos demos,
e por tirarllo, a curuxa,
anda meténdolle medo.
		Florencio Delgado Gurriarán, Cantarenas, Ed. Nós, 1934. 
	
*alfaiate= xastre
*ará: araña
*zaluco: movemento involuntario e compulsivo do diafragma, que interrompe a respiración e produce un ruído.  

As fotografías deben corresponder a unha estrofa, polo que hai que indicar en que número de estrofa se inspira (1ª, 2ª, etc.). 
No segundo e terceiro trimestre ofreceranse de inspiración outros poemas do poeta valdeorrés.

Modalidade 2- Fotografías que ilustren a admiración pola natureza. 
A poesía da modalidade 1 de Florencio Delgado Gurriarán pode servir como exemplo e/ou inspiración para a fotografía. Deberán levar un lema ou breve texto en galego explicativo da escolla (emoción, significado, sentimento...).

Modalidade 3- Fotografías que denuncien o maltrato á natureza e/ou a degradación do medio ambiente. 
Florencio Gurriarán tamén expresou nos seus poemas (véxase un exemplo no seguinte poema) a preocupación que sentía pola degradación da natureza. A creación desta modalidade está pensada para que poidamos expresar tamén nós esa preocupación en forma de denuncia visual. 
Exemplo: nos fragmentos deste poema podemos ver a preocupación de Gurriarán pola introdución de especies arbóreas foráneas:
“Tristura do souto mudo”

Ao redenco da candea
dos petrucios castiñeiros
(enxebre, da terra, aroma),
os reiseñores afeitos
estaban,cando de lonxe
arbres alleas viñeron
de cheirode meiciña
e follas de coiro  rexo.
(…)
Saudades ten a campía,
polas arbres que morreno
ao fuxir, dos eucaliptos,
os reiseñores troveiros.
 
 

Fotografías que ilustren determinadas estrofas de poemas de Florencio (“Cousas do outono” no primeiro trimestre; “Paisaxes de inverno” e “Inverno no monte” durante o segundo e durante o terceiro trimestre unha selección de poemas relacionados coa chegada da primavera. 
SEGUNDO TRIMESTRE
MODALIDADE 1:
	PAISAXES DE INVERNO	
      As xestas e as uces
      quéixanse do vento,
      do vento, que brúa
      nas arbres batendo.

A terra aterece co frío da xiada,
mantiñas de brétema sirven para acochala,
e as espidas ponlas das fortes montañas
póñense chapeos de folerpas brancas.

     As retortas ponlas
     e os castiros vellos,
     doridos se laian
     do apouvigamento
     que o inverno, ao botarlle
    seus fríos alentos,
    lles dá. Non moi lonxe
    anda un lobo a ouveos
    -o lobo da xente
    fero e medoñento-
    e a meiga curuxa
    facéndolle eco,
    ao lobo responde
    cun canto bulreiro;
    o golpe ouve o canto
    e ri, que dá medo,
    -súa risa semella
    a risa do demo-,
    namentras se adianta
    cara un galiñeiro
    onde fai o agosto
    inda que é inverno.

O fungar do vento case amata o chío
que as treitoiras botan, de amieiro ou sanguiño
co eixo dun carro, que foi construído
seguindo consellos nun cantar ouvidos.

	Por unha caborca,
	fungando e fervendo,
	choutando nas penas,
	levando penedos,
	as augas do monte,
	en viaxe fero,
	baixan a deitarse,
	con bruar do inferno,
no leito de croios
dun fondo regueiro.

Por matalo frío, as casas da aldea
fuman un tabaco de ponliñas secas,
e o tépedo fume que deita a fumeira
dálle o seu recendo á mollada brétema.
	INVERNO NO MONTE
A esgrevia e irta montaña
mostra os poutazos do tempo
en fondas rabuñadelas
nas que corren os regueiros.

	A i-auga, escumante
	antre as penas chouta,
	das fondas feridas
      é sangue que escoa.

Os bidueiros, espidos
pola fera man do inverno,
coma linguas da montaña
carpen a súa dor ao vento.

	Do rañado monte
	os regueiros calla,
e atalla a sangueira,
a fría xiada.

Deita o seu pano de neves
por enriba dos caborcos,

para acochalas feridas
do monte, o ceo bretemoso.

	Por fuxir da neve,
	tremendo co frío,
      o vento ás carpazas
      pídelle agarimo.

Florencio Delgado Gurriarán, Cantarenas, Ed. Nós, 1934.



TERCEIRO TRIMESTRE
MODALIDADE 1
	SAN XOSÉ
Fala a anduriña.
 -Fun á mar e volvín da mar,
 o teu liño por fiar
 e o meu xa está no tear.
¿Qué fixeche, preguizosa?
-Dormiir, dormir.
	(Do Pobo)

A anduriña veu do mar
a voar, a voar;
viaxando nos roibéns,
dende o mar, eiquí chegou
para saudar aos Xosés,
Xoseíño, lava a perna,
Xoseíño, lava o pé:
con fregas de primadeira
desbota o frío do inverno;
e con frores dos valados 
dálle perfume ao cabelo.

Por ser teu santo a anduriña
veu a traerche o bon tempo;
a fresca bris da montaña
anda a dar forzas aos corpos;
ás ponlas dos castiñeiros
sáenlle os furunchos dos gromos;
nas nabeiras e as cortiñas
mercaron un manto de ouro;
e o rouxinol veu da Habana
e trouxo cantares novos.
***
A anduriña veu do mar
a voar, a voar;
coma non é priguizosa
dende cedo anda a chirlar,
mais, por falar coas amigas,
deixa o liño por fiar.
***
A anduriña veu do mar
a voar, a voar;
na pousada do Tellado
anda tola a parolar.

   Para facela toilette
   terá de espello unha pinga;
   para empoeirala cara
   unha mimosa frorida;
   para barrufalo corpo
   a ducha dunha orvalleira;
   e para pintalo bico
   amoriñas das silveiras. 
	AÍ VÉN O MAIO
Aí vén o Maio pola porta do xardín,
aí vén o Maio de enterrar ao pai Abril,
(O Maio garrido cansiño de chorar,
enxoitou o seu pranto con panos de luar).

Aí vén o Maio pola porta da campía
aí vén o Maio, galán da cotovía,
(O Maio garrido tiña un cambai brunedo,
o sol esfarrapoullo cos seus dourados dedos).

Aí vén o Maio pola porta da Devesa,
aí vén o Maio cos seus brincos de cireixas.
(O Maio garrido, nos intres de vagar,
co mestre rouxinol adeprende a cantar.

Aí vén o Maio pola porta do valado,
Aí vén o Maio co seu traxiño branco.
(O Maio garrido, para saudar o vran,
pon luvas de etiqueta con frores de S. Xoán).

Aí vén o Maio.  ¡Ábrelle as portas, moza,
que trai,por gorentarte, caraveles e rosas!

Alí ven o Maio,
Maíño, Maiolo;
na verde camisa
botois de amerodos;
monteira frorida,
a ropa das festas;
e un caraveliño
por riba da orella;
pieites de silveiras
pieintanlle o cabelo,
anda a namorare
coma un mozo cedo.
Florencio Delgado Gurriarán, Cantarenas, Ed. Nós, 1934.






